
ҒАЛЫМ САЛҒАН САРА ЖОЛ
М.Қозыбаев атындағы Солтүстік Қазақстан мемлекеттік университетінің қабырғасында "Қазіргі фольклортану мен әдебиеттанудың көкейкесті мәселелері" деген тақырыпта өткен республикалық ғылыми-тәжірибелік конференция белгілі ғалым, филология ғылымдарының докторы, профессор, Қазақстан Әлеуметтік ғылымдар академиясының академигі, жерлесіміз Серік Негимовтің 70 жасқа толу мерейтойына арналды. Конференцияның жұмысына Астана, Қарағанды, Көкшетау, Шымкент қалаларындагы беделді оқу орындарының ғалымдары, өңіріміздің зиялы қауымы, студенттер қатысып, көркемсөз зергерінің өнегелі өмір жолы мен шыгармашылығы туралы сөз қозғады.
Облыстық тілдерді дамыту жөніндегі басқарманың басшысы Кемел Оспанов өңір басшысы Құмар Ақсақаловтың құттықтау хатын оқып, ғалымға сый-сияпат жасады. Ал университеттің ғылым және инновациялар жөніндегі проректорының міндетін атқарушы, тарих ғылымдарының докторы Ақмарал Ибраева білім ордасының ректоры Серік Өмірбаевтың құттыктау хатын оқып, С.Негимовке "М.Қозыбаев атындағы Солтүстік Қа-зақстан мемлекеттік университетінің құрметті профессоры атағын беру туралы" куәлікті салтанатты жағдайда табыс етті.
Жиынның өтетіні туралы белгілі болған күннен бастап, еліміздің алыс-жақын өңірлерінен келіп түскен құттықтаулардың саны аз болмаған. Соның бірі - Парламент Мәжілісінің депутаты, генерал-майор Абай Тасболатовтың жүрекжарды лебізі. Оны Ақмарал Ғосманқызы оқып берді.
"Әдебиет деген ғажайып әлем бар. Секең - сол әлемнің шырақшысы. Әдебиетімізді өрге сүйреп келе жатқан, еңбекқор, ізденімпаз, білікті де білімді ғалым - еңбегімен елге танылған бірегей тұлға. Оның қандай ғалым екенін, қоғамдағы орнын бүгінгі жиынға қатысып отырған меймандарымыздан аңғаруға болады", - деп сөз сабақтаған "Қызылжар-Ақпарат" жауапкершілігі шектеулі серіктестігінің директоры - бас редакторы Жарасбай Сүлейменов басылымның атынан мерейтой иесінің иығына шапан жауып, құрмет көрсетті. Уәлиханов аудандық ардагерлер кеңесінің терағасы Сансызбай Қалиевтің, облыстық мемлекеттік мұрағаттың директоры Сәуле Мәлікованың жылы лебіздері шараның мазмұнын арттыра түсті.
Оқу орнының профессоры Зарқын Тайшыбай білгір ғалымның шешендік өнер арқылы халқымыздың   мәдениетінің терең тамыры мен тілінің тазалығын   сақтауға қосқан қомақты үлесін тілге тиек етті.
Қазақстан  Республикасы Ұлттық Ғылым академиясының академигі, Л.Н.Гумилев атындағы Еуразия ұлттық университетінің проректоры, филология ғылымдарының докторы, профессор Дихан Қамзабекұлы өзінің "Профессор Серік Негимов және Алаш мұрасы" атты баяндамасы арқылы жиналғандарды ғалымның алаштану мәселелері төңірегінде жазылған  құнды еңбектерімен таныстырып өтті. "Бүгін небір ұлы тұлғаларды әлдилеген қасиетті Қызылжар өңірі өзінен түлеп ұшып, қазақ әдебиетінің дамуына сүбелі үлес қосқан арда азаматына құрмет көрсетуде. Бұл -елдіктің белгісі, ердің қадіріне жету деген сөз. Елге есімдері бөлгілі тұлғалардың әр мерейтойы бәрімізге сабақ болуы тиіс. Тарихқа үңілсек, қазақ зиялыларының ішінде алғаш рет ағартушы-ғалым Ахмет Байтұрсыновтың елу жылдық мерейтойы Орынборда өткенін білеміз.
 Сол мерейлі жиында Қызылжардан шыққан даңқты тұлға - Смағұл Сәдуақасов "Ахаңның алдында" деген тақырыпта баяндама жасаған, - деді ол. Дихан Қамзабекұлы ғалымның әдебиеттің дамуына орасан зор үлес қосқанына, жиырмасыншы ғасырдағы қазақ әдебиетінің классикалық еңбегіне баланған "Өлең өрімі" атты кітабының мазмұнына назар аударды.
Серік Негимов - қазақ ауыз әдебиетінің жауһары саналатын жыраулар поэзиясын бүгінгі ұрпаққа жеткізуде көп еңбек сіңірген ғалым. Оның қаламынан туған "Өнөрпаздық өрнектері", "Қазақ өлеңдерінің керкемдігі", "Ақын жыраулар поэзиясының бейнелілігі" сияқты еңбектері - әдебиеттану ғылымына қосылған зор үлес. Осы тақырыпта ой қозғаған Қазақстан Республикасы Мемлекеттік Елтаңбасының авторы, Қазақстанның еңбек сіңірген қайраткері Жандарбек Мәлібекұлы С.Негимовке "Қазақ көркем сөзінің архитекторы", -деп баға берді.
М. Әуезов атындағы әдебиет және өнер институты әдебиет тарихы бөлімінің меңгерушісі Серікқазы Қорабайдың, Ж.Мусин атындағы Көкшетау педагогикалық колледжінің директоры Нұртас Ахаттың, С.Торайғыров атындағы Павлодар мемлекеттік университетінің профессоры, филология ғылымдарының докторы Нартай Мәшһүр Жүсіптің ғалым еңбектеріндегі би-шешендер мұрасының зерттелуі, ұлттық поэтика, ақын-жыраулар поэзиясы, қазіргі қазақ лирикасы, өлең құрылысы, риторика саласын тереңнен зерделеу жайлы айтқан пікірлері біраз мағлұматтарға қанықтырды. Есімі елімізге белгілі айтыс ақыны Л.Н.Гумилев атындағы Еуразия ұлттық универси-тетінің доценті Серікзат Дүйсенғазиннің ғалымның жас ұрпаққа үлгі болатын бес қырын елеңмен өрнектеп жеткізуі әсерлі шықты.
"Кеп отыр мына тойға қатарыңыз,
Алғанбыз талай сізден батаны біз.
Аңыз болып бүгінде айтылып жүр,
Жинаған нақыл менен мақалыңыз.
Жасынан шешендікке төселген кім?
Өнегелі жігіті өсер ме елдің?
Серік ағам азамат асқаралы,
Көзін көрген көселі көсемдердің.
Серік ағам ізі ғой деп білемін,
Қанай би, Бекболат би шешендердің", - деген өлең жолдары ұстаз бен шәкірт арасындағы сыйластықтың алтын арқауын бейнелегендей. Қызылжар топырағынан нәр алып, қазақ руханиятының кемелденуіне көп тер төккен ғалымның өмірі, шығармашылығы өскелең ұрпаққа үлгі.

